
11 

Ma poi ch'o l'ebbe in questi per menûo

Guardaoù, e in âtri cœu, ro Ræ dro mondo

Da re gran Gerarchie ciamò un çernûo

Angero, Gabriel, che è ro segondo.

Da ri añime giuste conosciûo:

Fedele Ambasciatô, che pesca a fondo.

Ri decretti dro çê chi zu o ne porta,

E re nostre preghere sciù o reporta.

Disse all'Angero Iddio. Gofredo trœuva,

Digghe da parte mæ perchè se cessa,

Perchè ra guerra ancon non se renœuva

Per liberâ Gerusalemme opressa.

Ri Generæ a conseggio o ciamme; e mœuva

Ri ciù pôtroin: a lê ghe sæ concessa

Bacchetta de comando, e ri âtri in terra

Compagni, l'obediscian aoura in guerra.

Così o ghe parla. E Gabriello attento

Per eseguî ra grande comission:

Intr'un sâto, intr'un sciuscio, in un momento

D'ommo o pigiò ra forma, e ra façon.

Ciù brillante che l'oro, e che l'argento

O pareiva un bellissimo Garzon,

De quatorze in chinz'anni, che un penello

O stenteræ a copiâne ro modello.

O l'aveiva a re spalle agili e leste

Doe are, ch'eran fæte a fî de graña:

Taggia e squarza re nuvore con queste

Da ponente a levante, a tramontaña:

Così vestîo quest'Ambasciaoù celeste

O carò de sto mondo intr'a chintaña:

Sciù ro Libano monte parpezando,

In aria o se fermò, squæxi posando.

E poi verso re spiagge de Tortosa

A robaton in zù drizzò ro volo;

Mentre spontava da ra parte ascosa

Ro Sô, chi ne tramonta all'âtro polo.

Gofredo con preghera fervorosa

A Dio inzenoggiaoù, l'era lì solo:

Quando comme ro Sô, ma ciù luxente

L'Angero gh'apparì da l'Oriente.

E o ghe disse: Gofredo, alon, alon

Aoura per guerrezâ son arrivæ

E ro tempo, e ro moddo, e ra saxon,

Gerusalem se tragghe in libertæ.

Ri Prinçipi in conseggio, e in union

Ciamma, e con grazia rendiri animæ:

Dio so cappo t'elêze, e ancora lô

Te daran vorentera quest'onô.

Porto in nomme de Dio quest'ambasciâ

Quest'è so mente, e ra so vorentæ:

Çerta vittoria ti ti pœu sperâ,

Se re tô truppe saran ben trattæ.

Dîto questo o se ne tornò a sgorâ,

In re beate etærne ærte contræ:

E Gofredo o restò da ro splendô

Abarlugaoù, e pin de gran stupô.

